Dal ati.
Darlleniad: 2 Timotheus 2:1-7

Felly, fy mab, gad i haelioni rhyfeddol y Meseia Iesu dy wneud di’n gryf. 2 Dywed di wrth eraill beth glywaist ti fi’n ei ddweud o flaen llawer o dystion – rhanna’r cwbl gyda phobl y gelli di ddibynnu arnyn nhw i ddysgu eraill. 3 A bydd dithau hefyd yn barod i ddioddef, fel milwr da i Iesu y Meseia. 4 Dydy milwr ddim yn poeni am y mân bethau sy'n poeni pawb arall – mae e eisiau plesio ei gapten. 5 Neu meddylia am athletwr yn cystadlu mewn mabolgampau – fydd e ddim yn ennill yn ei gamp heb gystadlu yn ôl y rheolau. 6 A'r ffermwr sy'n gweithio mor galed ddylai fod y cyntaf i gael peth o’r cnwd. 7 Meddylia am beth dw i'n ddweud. Bydd yr Arglwydd yn dy helpu di i ddeall hyn i gyd.  
Mae Paul yn annog ei ffrind ifanc Timotheus i ddal ati yn y gwaith o rannu’r newyddion da am Grist gyda phobl eraill. Mae e’n annog Timotheus i rannu’r newyddion da gyda phobl dibynadwy eraill, er mwyn i’r wir neges fynd ar led. Nid yw pawb yn addas i ddysgu eraill am efengyl Iesu Grist – rhaid iddyn nhw fod yn bobl gelli di ddibynnu arnyn nhw.  Pobl fydd ddim yn newid y neges; pobl fydd yn aros yn ffyddlon i air Duw. Mae llawer o ddrwg wedi, ac yn, cael ei wneud gan bobl sy’n pregethu neges wahanol i efengyl Iesu Grist.
Er fod y Cristion i fod i fyw mewn heddwch â phobl eraill hyd eithaf ei allu, mae yma gymhariaeth rhwng y Cristion a’r milwr. Mae bywyd milwr yn gallu bod yn fywyd caled. Rhaid ymarfer, cadw’n heini, ufuddhau i orchmynion, bod yn wyliadwrus, brwydro ar adegau, a weithiau colli’r frwydr. Yn y pendraw mae milwr yn gorfod rhoi ei fywyd dros ei wlad a’i arweinwyr.

Dylai’r Cristion sylweddoli ei fod mewn brwydr ysbrydol.  Mewn rhai gwledydd mae Cristnogion yn cael eu herlid, ac fmae’r frwydr yn glir a Christnogion yn dioddef am eu ffydd. Ond mae ‘na frwydr ysbrydol i bob Cristion, a dydi’r gelyn ddim bob amser yn weledol. Mae’n rhaid brwydro bob dydd yn erbyn temtasiynau a phechodau, yn erbyn dylanwadau drwg ac ymosodiadau ar Grist a Christnogaeth. 
Yn adnod 4 mae cymhariaeth arall, rhwng y Cristion a’r athletwr. Mae ’na debygrwydd rhwng y bywydau eto – bywyd disgybledig. I’r Cristion eto, mae yna anogaeth i frwydro yn erbyn pechodau a themtasiynau. Dydy athletwr sy’n torri’r rheolau ddim yn cael ennill.  Os ydy o wedi ennill yn anghyfreithlon mae’r wobr yn cael ei chymryd yn ôl.  Marathon yn aml yw bywyd y Cristion – mae taith bywyd yn un hir. Rhaid ufuddhau i orchmynion Duw a chael nerth yr Ysbryd Glân i gario ymlaen hyd y diwedd.
Mae pob gweithiwr da yn haeddu ei gyflog. Ni ddylai ffermwr sy’n gweithio ar y tir fod yn brin o fwyd, dylai gael mwynhau yr hyn mae’n ei dyfu. Dyma ei wobr am ei waith caled. Mae gwobr i’r Cristion hefyd. Wrth ufuddhau i’r efengyl, a gwneud gwaith Duw, bydd gwobr ar ddiwedd y daith, sef rhan yn nheyrnas Dduw.

Meddylia am beth dw i'n ddweud, meddai Paul wrth Timotheus. Dydy darllen y gair ac yna anghofio amdano ddim digon da, rhaid meddwl yn ddwfn amdano (myfyrio). Os oes rhywbeth yn anodd i’w ddeall mae’r Cristion yn gweddïo ac yn gofyn i Dduw am ddoethineb i ddeall y neges.

Neges Paul i Timotheus oedd iddo ddal ati yn y frwydr Gristnogol. Dylai Cristnogion feddwl am eu hunain fel milwyr Iesu Grist, a gadael i haelioni rhyfeddol y Meseia Iesu eu gwneud yn gryf. (adn.1)

